
					Kaca iki wis divalidasi
	Narimaa baé ḍingin, jwa kongsi tjuwa tyasira !" Pangéran seret aturé: „Rèhning karsaning narendra, amba datan suwala, nanging ta prajoginipun, kawula paduka butjal.
	Ngitjalaken dog satunggil, pinten banggi manggih gesang, supadi paduka katong, sampun ngantos kalépétan, ing labet kang tan ardja, awit paduka pukulun, lawan Kumpeni Walanda.
	Sabaḍan sakulit daging, upami tan mituhua, mindak kirang utamané, tuwan ingkang netepana, mbalung sungsum Walanda, déné kawula pukulun, tan nedya durakèng radja.
	Mung nedya papa prihatin, paduka anglilakena, dèn éklas ing lair batos!" Kang raka duk amijarsa, tjarotjosan kang waspa, trenjuh ing tyas amargijuh, kétang tresnané mring kadang.
	Kang dadya woting penggalih, amung sadjuga punika, kang kenèng tinaros-taros, barang rèh ingering pradja, ambek santa budiman, mangka bebokong pradjagung, pikuwating kraton Djawa.
	Dangu sang nata tan angling, Djeng Pangéran matur nembah : „Ulun nuwun lilah katong, sumedya tilar nagara, njarengi angkatira, ing béndjang tuwan Gurnadur, amérang mijat ing djanma."
	Sri bupati ngandika ris, pan sarwa anenggak waspa, „Aḍuh jaji kaja prijé, rèhning wus kentjeng sadyanta, sun djurung pudja ardja, muga winongwong Hjang Agung, ingsun sung pamugut tresna.
	Gawénen sarana jaji, asung sanḍang lawan boga, ing wadya balanta kabèh, arta telung éwu réjal. Saksana wus tinampan, kang raji umatur nuwun, gja nguswa paḍèng naréndra.
	Waspanja Pangran dres midjil, tur sembah mèdal sing pura, praptané padalemané, ḍawuh samekta mring bala, nanging tan kawistara, tjinatur tuwan Gurnadur, ngrampungken sakèh prakara.

BAḌE ANAMPENI ḌATENGING UTUSAN SAKING SEMARANG

Sinom


	Gantya malih kang winarna, Djeng Pangéran Adipati, Sukawati duk sinéba, anḍèr kang para bupati, tuwin kang para mantri, djawi nglebet munggeng ngajun, aglar mantri pangarsa, miwah para mantri wuri, nanging dèrèng tinata tengen lan kiwa.
	Dipati Puger nèng ngarsa, sigra kang para bupati, Dyan Rangga Wirasetika, Surjanagara Suwandi, djadjaripun alinggih, Dyan Djajadirdja Tumenggung, miwah Samadipura, Bradjadenta Bradja musti, Sinambungan Tumenggung Reksanegara.
	Tumenggung Sutadipura, Ranadiningrat lan malih, Natasingron Suradjigdja, Djajaleksana nambungi, déné mantjanagari, Dyan Pusparana Tumenggung, Bupati Djagaraga, Warung wus ngangkat bupati, sinung nama Tumenggung Kartanagara.
	Dyan Tumenggung Wilatikta, ing Balora lawan malih, Ngabéhi Sélanagara, ing Seséla kang palinggih, bupati ing pasisir, Demak

